
Nd. 60. Frumvarp til laga r55. mál]
um breyting á lögum nr. 18/1920, um gjöld til holræsa og gangstétta í kaupstöðum.
öðrum en Reykjavík og Akureyri.

Flm.: Bragi Sigurjónsson.

1. gr.
2. gr. laganna orðist svo:
Kostnaður, er leiðir af því, að gerðar eru steinlímdar, hellu lagðar eða aðrar jafn-

vandaðar gangstéttir, og kostnaður við gerð varanlegs slitlags á götu greiðist úr
bæjarsjóði. En bæjarstjórninni er heimilt að leggja gangstétta- og gatnagerðarskatt
á hús og lóðir í bænum, samkvæmt reglugerð, er hún setur og stjórnarráðið sam-
þykkir. Skal gjaldið miðað við skattvirðingarverð húseigna og lengd lóða meðfram
götu, þar sem gangstéttir verða lagðar og/eða varanlegt slitlag.

2. gr.
Lög þessi öðlast þegar gildi.

3. gr.
Þegar lög þessi hafa hlotið staðfestingu, skal fella meginmál þeirra inn í lög

nr. 18/1920 og gefa þau út með fyrirsögninni: Lög um gjöld til gangstétta og varan-
lags slitlags á götum í kaupstöðum, öðrum en Reykjavík og Akureyri.

Greinargerð.

Frumvarp þetta var flutt á þinginu 1967--68, en hlaut þá ekki afgreiðslu, enda
kom þá fram í þingi, litlu eftir að ofangreint frumvarp var lagt fram, stjórnarfrum-
varp um ýmiss konar endurskipan á byggingamálefnum kaupstaða og annars þétt-
býlis, og tók það meðal annars að skoðun flutningsmanns þessa frumvarps á nægjan-
legan hátt til meginatriðis frumvarps hans. Stjórnarfrumvarp þetta hlaut hins
vegar ekki afgreiðslu á nefndu þingi né var lagt frum á síðasta þingi, og hefur eigi
heldur verið endurflutt nú. Er ofangreint frumvarp af þessum sökum öllum því
endurflutt nú.

Með frumvarpinu, þegar það var frumflutt, fylgdi svofelld greinargerð til skýr-
ingar flutningi þess:

"Það er alkunna, að geysilegt verkefni bíður nú allra bæjarfélaga í landinu um
gerð varanlegra gatna og hve mikilsvert það er, að slíkar framkvæmdir komist sem
fyrst á, þótt ekki væri litið nema á þrifnaðar- og heilbrigðishliðina eina. Þetta
verða hins vegar fjárfrekar framkvæmdir, sem erfitt verður að leggja á gjaldendur
i útsvörum einum, enda réttlátara að margra dómi að láta fasteignir, sem við við-
komandi götur standa, vera gjaldstofn að hluta undir þessum framkvæmdum eða
a. m. k. gefa viðkomandi sveitarfélögum val um slíkt. Af þessum sökum er frum-
varp þetta flutt."


